
Uunga siunnersuut: Kalaallit Nunaata Nunat Avannarliit Siunnersuisoqatigiivinut peqataanini 

nangittariaqarneraa, imaluunniit peqataanini unitsillugu Issittumi nunatut nammineq 

soqutigisani tunngavigalugit toqqaannartumik suleqatigiinnermut ikaarsaartariaqarneraa pillugu 

apeqquteqaat aallaavigalugu oqallinnissamik siunnersuut.  

(Inatsisartunut ilaasortaq Pele Broberg, Naleraq) 

 

Siullermik siunnersuuteqartoq Pele Broberg oqallinnissamik pingaarutilimmik 

saqqummiussineranut Siumumit qutsavigaarput. 

Siumumut Kalaallit Nunaata nammineersinnaatitaanera aammalu nunat tamalaat akornanni 

suleqatigiinnerni nalitut ataqqineqarlunilu peqataasarnissaa pingaaruteqarluinnarpoq. 

Ippassaq Inatsisartut amerlanerussuteqartut, Siumut ilanngullugu, Kalaallit Nunaata, Danmarkip 

USA-llu akornanni illersornissamut isumaqatigiissut nutaaq akuersissutigaat. Tamatumap 

takutippaa nunarput nalitut isigineqarnera nunap pissaaneqarnerpaap siuttuanit isigineqaleqqasoq. 

Tamannalu aamma nunatta nammineq nunatsinnut tunngassuteqartuni nunat tamalaat akornanni 

isumaqatigiissutinut sunniuteqarsinnaanerata aammalu inissisimanerata 

nukittorsarneqarsinnaaneranut assersuutissaavoq pingaarutilik. 

Issittumi illersornissamut sillimaniarnermullu tunngasuni taama pingaaruteqartigisuni tamanna 

angusinnaagutsigu, sooq Nunat Avannarliit suleqatigiinneranni aamma annertunerusumik 

naligiissitaaneq angusinnaassanngilarput? 

Taamaattumik Siumumit isumaqarpugut Helsingforsimi isumaqatigiissutip maanna 

nutarterneqarnissaanut periarfissaq atorluartariaqartoq, Kalaallit Nunaata piviusumik inatsisitigullu 

naligiissitaanissaa piumasaralugu, ilanngullugu isumaqatigiissummi nammineerluni 

isumaqatigiissuteqartutut inissisimalernissaa. 

Kalaallit Nunaat Issittumi nunaavoq, kisiannili Issittumi kinaassuserput Nunat Avannarliit 

suleqatigiinnerannut akerliunngilaq. Suleqatigiinnerit taakku marluk tamarmik 

nukittorsartariaqarpavut. 

Peqatigisaanik erseqqissaatigissavarput Kalaallit Nunaata nunat tamalaat akornanni 

suleqatigiinnerini ataqqeqatigiinneq, naligiissitaaneq aammalu nunatsinni innuttaasunut 

iluaqutissat tigussaasut tunngaviusariaqarmata. 

Taamaattumik Naalakkersuisunut apeqqutigerusupparput: Helsingforsimi isumaqatigiissummi 

Kalaallit Nunaata piviusumik inatsisitigullu naligiissitaanissaa Naalakkersuisut qanoq 

qulakkeerniarpaat, aammalu Inatsisartut suliamut qanoq peqataatinneqassappat? 

Siumumit oqariartuuterput ersarippoq: Naligiissitaanissamut periarfissat tamakkerlugit 

misilereertinnagit nunat tamalaat suleqatigiinnerannit tunuartariaqanngilagut. 

Isumaqatiginninniarnermi naligiissitaalluta peqataasinnaanissarput piumasarisariaqarparput. 

 

Qujanaq. 

 

Erik Jensen, Siumut 


